History of the XX Century Mongolia
    Lecture 10  Notes

1921 revolution: 6. Mongolia & socialism 


ХХ зууны Монголын түүх - Лекц  10

1921 оны хувьсгал: 6. Монгол ба социализм

Ардын Намын анхны гишүүдийн нэг Баламсуу “Намын анхдугаар их хурлыг хуралдуулах цаг үеийн байдлын тухай” дурсамжиндаа “ Москва хотноо одсон төлөөлөгч нар Эрхүү хотын газраа эргэж ирсэн ба юуны урьд намын анхдугаар хурлыг нээж намын мөрийн хөтөлбөр зэргийг тогтоон явуулахыг урьдал болгохыг Коминтернээс чухалчилсан учир аливаа тусламж зэргийг шаардан хүлээн авах явдлыг гүйцэтгэхээр Данзаны бие мөн хотын газраа хоцорч, Коминтерний төлөөлөгч Борисов, Лосол, Шагдаржав, Цэдэн-Иш нарын бие Намын анхдугаар хурлыг хуралдуулах явдлыг яаравчлан бэлтгэхээр Троицкосавск хотын газраа хүрч ирэв...” (Дашням 67) гэжээ. Мөн “ ... Барон Унгерн Нийслэл Хүрээг эзлэн авсан учир ... уг хувьсгалын ажлыг эхлэн явуулна хэмээхэд аливаагаас хоцрогдох, хожигдох нь үлэмжхэн болж... намын анхдугаар хурлыг Хиагт орчмын нөхдийг яаравчлан зарлан хуралдуулж... маш хурдавчлан гүйцэтгэн явуулбаас зохих болсон тул цөмөөр Гэгээтийн дацангаас Троицкосавск хотын газраа одож... арваннэгдүгээр оны 3 сарын 1 бөгөөд цагаан сарын 22-ны өдөр Намын анхдугаар хурлыг ... нээжээ” (Дашням 68) хэмээн дурсан бичсэн байна.   

 МАН-ыг байгуулах энэхүү яаруу шийдвэрийг Оросууд гаргахтай  зэрэгцэн 8 сарын өмнө тусламж гуйн очсон монголын төлөөлөгчид МАН-ыг байгуулахыг эсэргүүцэлгүйгээр зөвшөөрчээ.  1921 оны 3-р сарын 1-нд Дээд Шивээ хотноо монголын төлөөлөгчдийг яаралтай дуудан ирүүлж МАН-ыг байгуулав. Энэхүү хурал дээр МАН-ын удирдагчдын хэлсэн үгэнд Монгол орноо “Тэгш журамт, баян хүчирхэг улс болгохын тулд эрдэм боловсролыг эрчимтэй хөгжүүлэх, гадаад олон улстай эрх  тэгш харилцах, Монгол улсын иргэн бүр жирийн малчнаас ноёд түшмэд хүртэл тэгш эрхтэй, эрх чөлөөтэй байх ёстой” (Отгонжаргал 23) гэсэн утга санаа нэг биш удаа илэрхийлэгдсэн байдаг. 
Монгол улсад Богд хаант засгийн газар 1921 оны 2 сарын 22-ны өдөр албан ёсоор байгуулагдаж хөрш зэргэлдээ Хятад, Орос улсад тусгаар тогтнолоо зарласан байдлыг үл харгалзан 24 хоногийн дараа Орос улсын шахалтаар Монголын Түр Засгийн газар гэгч Орос улсад байгуулагдав. Энэ бол Монгол улсад аюул нүүрэлсэн явдал байв. Энэхүү засгийн газрыг зөвтгөхийн тулд үзэл суртлын арга хэмжээг хүчтэй явуулж байв. “Богд гэгээн ба толгойлогч феодлууд дахин улс орныхоо сонирхолыг худалдан японы империализмын тагнуулын талд оров” “Богд хаан ба түүний засгийн газар бол тоглоомын этгээдүүд юм” “Цагаантнууд Богд гэгээний эхнэрийг буудан алав” гэх мэт ухуулгыг хязгаар нутгийн мэдээлэл муутай ард түмний дунд цацах болжээ. “Автономит засгийн газрыг Ардын нам, Ардын Түр засгийн газраар үгүйсгэж, түүхийн судалгаанд ч бас “Унгерны тоглоомын засгийн газар” хэмээн үзсээр ирсэн боловч Автономит засгийн газар нь \Монголын засгийн газар С.О\ Монголын түүхэнд онцлон тэмдэглүүштэй үйл ажиллагааг явуулж байсан юм. Энэ нь Хүрээнээс зугтсан хятадын цэргийг Монголын нутаг дэвсгэрээс бүрэн хөөн зайлуулсан явдал юм.” (Тачибана 415)
      Улс төрийн ээдрээтэй хүнд үед Богд хааны засгийн газраас ЗОУ-д \Зөвлөлт Орос улс\ хандан найрамдлын бичиг үйлдэж, зайсан лам Ээндэнданзан, Д.Бодоо нарыг томилон явуулжээ. 
Их Орос Улсын Засгийн Газрын төлөөлөгч нарыг  Нийслэл Хүрээнээ ирүүлж гэрээ бичиг хэлэлцэн тогтоож айл хоёр улсын худалдаа нэвтрүүлбээс найрамдал нь дэлгэрэнгүй зузаан болох тул тэрхүү төлөөлөгч нарыг ирэх аваас манай Засгийн Газар их л баярламуй. Жич их Орос Улсын олон ард үүнээс хойш Монгол ард лугаа  мөн найрамдалтай байх ба эрхэм Засгийн газраа энэхүү бичгийг авмагц Монгол Засгийн газар лугаа холбоо байгуулж хоёр их улсын ардын ашгийг дэлгэрүүлэх арга сүвлэхийг нэн итгэмүй хэмээн үүний тул илгээв.  
      Олноо өргөгдсөний 11 дүгээр он цагаан сарын 25 (Отгонжаргал 21)   
Ийнхүү Монголд улаан хувьсгал хийхээр санаархсан Оросын оролдлогыг Богд хаант засгийн газар ухаалгаар зохицуулан шийдэх оролдлого хийжээ. 

1921 оны 3-р сарын 18-нд Хиагтыг чөлөөлж анхны ялалтаа байгуулсан монгол цэрэг, Улаан армийн анги нэгтгэлийн хамт  7-р сарын 6-7-нд Нийслэл хүрээнд орж ирэхэд Богд хаант засгийн газрын биет төлөөлөгчид хадаг барин талархан угтав. Засаг төрийг шинээр эмхлэн байгуулах Оросын саналыг Монголын тал хүлээн авсанаар Нийслэл Хүрээнд тайван замаар асуудал шийдэгдсэн юм. 1921 оны 7-р сарын 10-нд 2-р сарын 22-нд байгуулагдсан засгийн газрыг татан буулгаж, яамдын тамгыг шинэ засгийн газар шилжүүлэн авч 1921 оны 7-р сарын 11-нд Богд хааныг Монгол Улсын хэмжээт эрхт хаанд өргөмжлөв. Богд хааны эрх нь хэмжээгүй хэвээр байсан гэж үзэх үндэслэл бий. Богд хааны хэмжээт эрхийг хуульчилсан баримт тухайн үед гараагүй харин 1921 оны 11 сард бүтэн 4 сарын дараа Тангаргын гэрээг боловсруулж нэг талаас Богд хаан, нөгөө талаас шинэ засгийн газрын бүрэн эрхт төлөөлөгч гарын үсэг зурснаар Богд хааны хэмжээт эрх нь сая бодитой болсон билээ. 

